
Hitzordua Berdintasunerako legea 

Txaro Arteaga  (Emakundeko zuzendaria) 

Aurreko irailaren 21ean, prozesu luze, zabal eta gardena burutu eta gero, gizonen eta emakumeen arteko berdintasunerako lege proiektua onartu zen. Ahalik eta iritzi eta ikuspuntu zabalena izateko, txostenik bateratuena lortzeko, ahalegin handiko hiru lan urte luze izan dira. Helburu hori lortzeko, oinarrizko testuaren hedapen handia egin da, edozein erakunde eta giza taldek beren ekarpenak egin zitzaten. Era berean, tartean diren administrazio publikoetako arduradunekin kontsulta eta negoziazio bilerak gauzatu dira. Ahaleginak merezi izan du, lortutako dokumentuak euskal gizartearen gehiengoaren onespena jaso baitu. Legeak ez du kontrako botorik jaso Emakundeko Zuzendaritza Batzordean. Erakunde anitz horretan Eusko Jaurlaritzak, hiru Foru Aldundiek, Eudelek, Eusko Legebiltzarrak eta azken horrek izendatutako emakume adituek dute ordezkaritza. 
Euskadiko Administrazioak azken 15 urteetan berdintasun politikaren baitan gauzatutako lanak eta bildutako esperientziarik gabe ezin izango zatekeen legegintzako proiektu hori aurrera atera. Ibilbide horren ondorioz, eta lege hori onartzeak dakarren jauzi kualitatiboarekin, Euskadi arlo honetan aurrerakoienak diren herrialdeen artean sartzeko helburura hurbiltzen ari da.Lege proiektu aurrerakoia da hauxe Euskal Autonomia Erkidegoak dituen eskumenak kontuan harturik; izan ere, emakumeek jasaten duten bazterketari ikuspegi orokorretik abiatuta eta sektore anitzen laguntzaz egiten dio aurre, eta bazterketa hori zein alorretan gertatzen den azpimarratzen du (gizarte eta politika arloko parte hartzea, hezkuntza, lan mundua, kultura, komunikabideak, indarkeria, eta abar). Aurrerakoia da gizon eta emakumeen arteko berdintasuna lortzeko bidean benetako pausoak emateko sakoneko neurri zehatzak mahai gainean jartzen dituelako, eta, batez ere, Euskadiko Administrazio Publikoek prozesu horretan duten rola azpimarratzen duelako. Horri dagokionez, neurri hauek azpimarratu nahiko nituzke: 

Berdintasun planak gauzatu behar dira, eta Administrazio Publiko guztietan horiek indarrean jartzeko organo espezializatuak sortu behar dira. 

Arau guztiek emakumeen eta gizonen egoeretan izan duten eragina aztertzeko ebaluazioa barneratu behar dute, baita berdintasuna sustatzeko bideak neurriak ere. 

Euskadiko botere publiko guztiek beren zuzendaritza organoetan gizonen eta emakumeen arteko ordezkaritza orekatua izatea sustatzeko konpromisoa hartu behar dute. Printzipio hori hauteskundeetako hautagaitzetan ere aplikatu behar da; emakumeen ordezkaritzak, gutxienez, %50ekoa izan beharko du. 

Sektore pribatuan gertatzen diren sexu bazterkeriaren aurrean herritarrak defendatuko dituen Berdintasunaren Defentsarako Behatokia eratzea. 

Hezkidetza irakaskuntzan zeharka eta epe zehatzak antolatuta barneratzeko neurriak. 

Komunikabideetan eta irakaskuntza materialetan eduki sexistak barneratzea debekatu behar da. Eduki sexistak barneratzeak ekarriko dituen isunak finkatu behar dira. 

Sexu bazterketagatik zigortutako erakundeei eta pertsonei laguntza publikoak ukatzea. 

Lan sustapen eta enplegurako eta funtzio publikoetarako sarbidean emakumeek lehentasuna izan dezaten ekintza positiboak bultzatzea, baita bizitza pertsonala eta profesionala edo lana bateratu ahal izateko neurriak sustatzea ere. 

Enpresek berdintasun planak eratu eta martxan jartzeko betebeharra izatea. 

Emakumeen kontrako indarkeriari aurre egiteko eta biktimei kalitatezko baliabideak bermatzeko neurriak hartzea.Etortzear den Lege hau oinarrizko tresna izango da erkidego honek berdintasunezko gizarterako bidean pauso sendoak eman ditzan eta herritarrek dituzten ahalmenak garatzeko askatasun osoa izan dezaten. Gizaki askez osoturiko gizartea lortu behar dugu, eta bertan, rol sexistak alde batera utzita, gizonen eta emakumeen benetako ekarpenak eta beharrak maila berean balioestea erdietsi behar da. 
